«Кӧсъя збыльмӧдны Президентлысь да республикаса олысьяслысь эсканлунсӧ»

 Коми Республикаса Юралысь Вячеслав Гайзер со мый шуис Коми Республикаса Юралысьлысь уджмогъяс недырся олӧмӧ пӧртысьӧн индӧм йылысь Россияса Президентлысь пуктӧмсӧ:

«Тайӧ абу прӧста мортӧс донъялӧм, кӧть кутшӧм ыджыд чинын сійӧ эз вӧв, либӧ дінмуса Веськӧдлан котырлысь уджсӧ. Тайӧ донъялӧмыс инмӧ ставнас командалӧн да республикаса быд олысьлӧн быдлунъя уджлы.  Сёрниыс мунӧ дінмулӧн экономика сӧвмӧм йылысь: промышленнӧй производство содӧм йылысь, мусир, биару, из шом, вӧр юкӧнъясын  инвестиционнӧй балаяс бура олӧмӧ пӧртӧм йылысь, а сідзжӧ выль керкаяс да йӧзлы колана объектъяс — челядьӧс видзанінъяс, спорт комплексъяс, школаяс, фельдшер-акушер пунктъяс, клубъяс кыпӧдӧм йылысь. Тайӧ донъялӧмыс инмӧ туй вылын уджалысьяслы, врачьяслы, велӧдысьяслы,  культураса да  спортса уджалысьяслы, инӧд видзан органъяс петкӧдлысьяслы,  транспортса уджалысьяслы, бизнесменъяслы, - ставлы, кодъяс быд лун отсалӧны миянлы да миян челядьлы вӧчны олӧмсӧ кыпыдджыкӧн да лӧсьыдджыкӧн. Ставлы, коді став ловнас и сьӧлӧмнас висьӧ та понда, коді кывкутӧмӧн вӧчӧ ассьыс уджсӧ.  Сӧмын тадзикӧн — ӧтувъя зільӧмӧн -  позьӧ шедӧдны вермӧмъяс да вӧчны олӧмсӧ быд мортлысь бурджыкӧн.

Да, ми унатор нин вермим шедӧдны, но ме кора не сувтны та вылын. Урасьӧм тӧлысьын нин республикаса Госсӧвет водзын аслам быдвося традиционнӧй сёрниын ме вайӧда Удж йылысь уджтас да медколана туйвизьяс. Менам думын паськыда видлавны тайӧ уджтассӧ дінмуса олысьяскӧд да общественникъяскӧд. На пиысь быдӧнлӧн мед вӧлі позянлун эз сӧмын гӧгӧрвоны республика сӧвмӧдан стратегиясӧ став посниторйӧдзыс, но и мед быдӧн вермис висьтавны ассьыс видзӧдлассӧ. 

Чорыда эска, мый колӧ водзӧ збыльмӧдны заводитӧм проектъяс, оз кабала вылын, оз трибуна вывсянь горзӧмӧн, а стӧча лӧсьӧдӧм план серти: быд лун, зіля олӧмӧ пӧртӧмӧн. Республикаса Веськӧдлан котырлӧн тайӧ медыджыд мог, мый олӧмӧ пӧртӧмын бурлунысь да ас кадысь юалӧмыс лоас чорыд. Ме шыӧдча республикаса олысьяс дорӧ тайӧ кадколастӧ кутыштны менӧ да водӧ нуӧдны заводитӧмторсӧ». 
